
Әкият.
Убырлы карчык.
Борын-борын заманда калын кара урман эчендә бер кечкенә җимерек алачыкта яшәгән, ди, булган, ди, бер карчык. Бу карчык бик тә әшәке, бик тә ямьсез булган. Шушы кыяфәтләре өчен аны Убырлы карчык дип йөрткәннәр. Аның бар белгәне кешеләргә начарлык эшләү булган. Бер җирдә бер начарлык эшләсә, икенче җирдә икенче начарлык эшләгән. Ул кемнең кая барасын алдан белеп, аңа каршылыклар эшләп торган. Аның мондый көчкә ия булуының серен һичкем белә алмаган.
Көннәрдән бер көнне бер авылның бер карты, арба тартып, урманга утын алып кайтырга киткән. Барып җиткән урманга. Көч-хәл белән бер агачны чабып аударган. Билгеле инде, ул бу агачны арбасына сала алмаган. Бары тик ботакларын бутап, арбасына төягән. Ботаклар таралмасын өчен, аркан белән тарттырып, бәйләп тә куйган. Бу эшләрен төгәлләп бераз хәл алганнан соң, карт, арбаның бавын ике иңсәсенә элеп, көч-хәл белән кайтыр юлга кузгалган. Йөк бик авыр булган, арыган, сусаган. Кайта торгач, йөк тагы да авыр кебек тоелган.
Беркадәр юл үткәч, бабай бер агач төбе турысында тукталган. Иңсәсендәге бауларны ычкындырган да агач төбенә ял итәргә утырган. Бераз хәл алганнан соң, инде кузгалсам да була, дип уйлап куя. Шул вакыт, якында гына бик ямьсез итеп көлгән тавыш ишетә. Башын күтәреп караса, ни күрсен: арбага төялгән ботаклар өстенә атланып Убырлы карчык утыра. Бер кулында себерке.Ул шулкадәр ямьсез, шыксыз, үзе бөкре була. Көлгәндә авыз эчендә күренгән сирәк, сары, кәкре тешләре аны тагын да ямьсез итеп күрсәтә. Кинәт кенә көлүдән туктап, ул телгә килә.
─	Рәхмәт сиңа, тиле карт. Никадәр араны утыртып алып килдең. Югыйсә, барасы юлым бик ерак, себеркемә авыр буласы иде. Эшләр уңар, өлгерәм болай булгач. Хуш, тиле карт, урманга ешрак кил. Себеркегә атланып очуга караганда арбада утырып бару рәхәт икән, - дигән дә, себеркесенә атланып, нидер мыгырданып очып та киткән.
Карт, гаҗәпләнүеннән, бер сүз дә әйтә алмаган. Ул бары авызын ачып, шаккатып, Убырлы артыннан карап калган. Убырлының явызлык сере шулай фаш ителгән. Бүтән беркайчан да бу карт урманга ялгызы гына бармаган.

